
· Un hil sydd – sef yr hil ddynol. Nid yw pobl wyn, Affricanaidd, Asiaidd, Arabaidd, Iddewig ayyb yn hilion gwahanol. Yn hytrach pobl o wahanol dras ethnig o’r un hil ddynol ydynt.
· Mae gan ddynoliaeth gyfan nodweddion corfforol tebyg. Yn bwysicach, mae pobl wedi cael eu creu ar lun a delw Duw.  Mae Duw yn caru’r byd i gyd (Ioan 3:16). 
· Nid yw Duw yn dangos ffafriaeth (Act.10:34-35) ac ni ddylem ni (Iago 2:1-4). 
· Yn y TN mae Iesu yn gorchymyn i ni garu ein gilydd fel y mae Ef yn ein caru ni (Ioan 13:34).  I’r gwrthwyneb hefyd, bob tro yr ydym yn euog o gam-drin rhywun rydym yn euog o gam-drin Crist. 
Parchu ein gilydd
· Yn Effesiaid 4:32 mae gorchymyn i Gristnogion faddau i’w gilydd a bod yn garedig i’w gilydd. Yn y llythyr at y  Galatiaid (3:28) mae Paul yn datgan, ‘Sdim ots os ydych chi'n Iddew neu’n perthyn i genedl arall, yn gaethwas neu'n ddinesydd rhydd, yn ddyn neu’n wraig – dych chi i gyd fel un teulu sy’n perthyn i’r Meseia Iesu.’
·  Yn ôl y Beibl mae’r ddynoliaeth gyfan yn hanu o’r un pâr gwreiddiol – Adda ac Efa. Yn ail, ar ôl y dilyw yn nyddiau Noa, wyth unigolyn a achubwyd – ac mae’r holl genhedloedd a llwythau gwahanol yn deillio ohonynt. 
· Mae geneteg wedi dangos bod y ddynolryw gyfan yn debyg iawn yn enetig. Dyma sut y gall unigolion croen tywyll gyfrannu organau i bobl wyn eu croen. Mae Paul hefyd yn areithio yn Athen ac yn dweud mai o un dyn, o’r un gwaed, mae’r ddynoliaeth gyfan yn deillio. Nid oes unrhyw hil yn well nag un arall. 
Hiliaeth  
· Nid yw’r Beibl yn trafod hil yn uniongyrchol oherwydd nid yw Duw yn gwahaniaethu oherwydd lliw croen neu dras ethnig. 
·  Y dybiaeth bod aelodau un grŵp ethnig yn gynhenid uwchraddol i aelodau grwpiau eraill yw hiliaeth. Gall hyn olygu trin pobl yn wahanol oherwydd lliw eu croen, ethnigrwydd, cenedligrwydd neu grefydd. Mae hiliaeth yn fath o ragfarn. 
· Dan Ddeddf Cysylltiadau Hiliol 1976, mae'n anghyfreithlon i gyflogwyr wahaniaethu ar sail hil. Mae'r Ddeddf Cysylltiadau Hiliol yn gwarchod pobl beth bynnag yw eu hil, eu lliw, eu cenedl, eu cred grefyddol, na'u tarddiad cenedlaethol neu ethnig. 
·  Gall ymosodiadau hiliol fod ar lafar neu gallan nhw fod yn gorfforol.  Mae Cristnogion dan orchymyn i ymostwng i gyfreithiau a rheolau gwledydd a llywodraethau (Math.22:21). Dim ond pan mae cyfraith gwlad neu reolau sefydliad yn groes i ewyllys Duw y gall Cristion wrthod ufuddhau (Act.5:29).  Felly dyma reswm arall pam na ddylai Cristnogion ymddwyn yn hiliol. 
Hil yn y Beibl 
· Nid yw’r Beibl yn sôn yn uniongyrchol am hil. Mae’r Beibl yn cyfeirio at deuluoedd, llwythau, pobloedd a gwledydd. 
· Pan mae Duw yn gorchymyn yn y Beibl i’w bobl Ef wahanu oddi wrth eraill nid ar sail hil y gwneir hyn ond ar sail gwahanu oddi wrth bechod neu ddrygioni (2 Cor.6:14). 
· Mae sôn yn y Beibl am bobl o wahanol dras ethnig e.e. fe briododd Moses wraig o Ethiopia. Yn y TN ceir hanes Simeon (y dyn du) a Lwcius o Cyrene (Act.13:1).  Dinas yng Ngogledd Affrica oedd Cyrene ac felly dywedir mai dyn tywyll ei groen oedd Lwcius hefyd. Roedd y ddau ohonynt yn chwarae rhan bwysig yn yr eglwys yn Antioch. 
· Mae Duw yn cyfeirio at bobl nid yn ôl eu hil ond yn ôl eu cenedligrwydd. Ar ddydd y Pentecost mae tua thair mil yn dod i gredu mai Iesu Grist yw Mab Duw; nid o un wlad neu ardal ond o nifer fawr iawn o lefydd gwahanol (Act.2:9-11,41). Roedd Iddewon y TN yn casáu’r Samariaid ac yn gwrthod ymwneud â nhw. Ond siaradodd Iesu gyda gwraig o Samaria a dywedodd ddameg am y Samariad Trugarog – prawf pellach nad ar allanolion mae Duw yn edrych ond ar galonnau pobl (1 Sam.l6:7).    
 






Testunau Trafod
1. Pam mae angen deddf i atal hiliaeth?
2. Beth yw achosion hiliaeth?
3. Ydych chi’n credu fod pawb yn gyfartal?
Noddwyd gan Ebeneser, Caerdydd (Cynllun Agape)

Braslun o’r safbwynt Cristnogol

